
Вариант – 1

Ушэтыныр зэрэбгъэцэк1эщтым фэгъэхьыгъэ пэублэ гущы1.

Къэралыгъо ушэтыныр едзыгъуит1оу зэхэт, гъэцэк1эн 16 хахьэ.
Ушэтын 1офш1эным адыгабзэмк1э сыхьатищ къыреты (такъикъ 180).
Апэрэ едзыгъор зы гъэцэк1эн, ар узэдэ1угъэ текстыр къэптхыщт. Текстым щэ уедэ1у. А 1офш1эныр тхьэпэ къабзэм теотхэ.
Ят1онэрэ едзыгъом текстэу узаджэрэм 1оф дэпш1эщт. Ар гъэцэк1эн пш1ык1утф (15) мэхъу (2-16).
Апэрэ едзыгъор

	Текстым едэ1у ык1и апэрэ гъэцэк1эныр шъхьафэу бланкэу №2-м тетх.
Апэ номерыр тхы, ет1анэ изложение тхы.

Текстым едэ1у, изложениер къэтх. Къэптхыщтыр узэдэ1угъэ текстым гущы1эу хэтым и 70% (гущы1эу 140-м) къыщык1э хъущтэп.
Зыщымыгъэгъупш, текстым мэхьанэ шъхьа1эр къыхэгъэщзэ къэтх.
Изложениер къабзэу, къыбгуры1онэу (зэхэпш1ык1ынэу) къэтх.

Ят1онэрэ едзыгъор

	Ят1онэрэ едзыгъом текстэу узаджэрэм 1оф дэпш1эщт. Ар гъэцэк1эн пш1ык1утф (15) мэхъу (2-16). Текстым едж ык1и 1офш1энхэу 2-16-р гъэцак1э. Я 2-рэ гъэцэк1эным щегъэжьагъэу я 16-рэм нэс я1эщт (атефэрэ) джэуапхэр [(ахэр номерых (пчъагъэх) е гущы1эх (гущы1эзэгъусэх)]; ахэр джэуапым ич1ып1э итхэх.


Гощэунае игупшысэхэр.
	(1) Дунаир чъы1э нахь мыш1эми, урамым утырищэ ш1оигъоу тыгъэпсы. (2) Чъыгмэ пк1эшъэ гъожьыр зыпагъэтэкъужьыгъэу бэш1агъэ к1ымафэу къихьагъэм иос зежэхэрэр. (3) Шъхьэгуащэ иадрабгъук1э чыжьэк1э къэлъэгъорэ къушъхьэмэ ателъ осмэ мафэ къэс къызэрахахъорэр олъэгъу. (4) Тыгъуасэ къушъхьэтх ш1уц1э пц1энагъэхэр непэ пцэжъыяшъоу тыгъэм пэш1этых. (5) Жьыбгъэ мак1эу къык1эпщрэм чъыг къутамэхэр хьылъэ-хьылъэу зэредзэх, къапынэгъэ пк1эшъэ зырызхэри быракъ пк1ыжьыгъэх п1онэу жьыбгъэм екъудыих. (6) Осынчъэ пчэдыжьыпэм Гощэунае къыдэтэджыгъэу мадэ. (7) Щэджагъо нэс зы бзылъфыгъэ джанэрэ хъулъфыгъэ джэнэ ч1эгъч1элъит1урэ ыдыгъ. (8) Егугъумэ, пчыхьэ нэс бзылъфыгъэ джанэм хъулъфыгъэ джэнит1у хигъэхъощт. (9) Бжыхьэ блэк1ыгъэм щыублагъэу Гощэунае къехъул1агъэр зыдимыш1эжьэу, зэрмыр хъугъэм фэд.
	(10) Хъулъфыгъэ лъэпкъэу фэмылъэгъущтыгъэхэр ынэгу нахь къык1этаджэх, амакъэ зэхихмэ нахь ш1оигъоу мэхъу. (11) Нахьыпэм адыгэ хьак1эщым къыч1э1ук1ыщтыгъэ пщынэ макъэр зэхэзыхрэм ыгу е1ущтыгъэ. (12) Джы агухэр къегъэп1эжъгъэих, фэхыгъэ зи1эр егъэгубжы, заом 1утыр егъэнэшхъэи. (13) Гощэунае игупшысэхэр зэфэшъхьафыгъэх, ахэмэ якъежьак1э лъапсэ имы1эу щытыгъэп. (14) Чылэм пшъэшъэжъыеу зыдэсыми, унагъо зехьэми, къызек1ыжьми, ахэмэ гу алъитэнэу хъугъэп. (15) Мызэфэныгъэм адыгэхэр рыгущы1эщтыгъэх. (16) Анахьэу ахэр зыфэгъэхьыгъагъэр пачъыхьэ 1офыгъохэр арэп, ежь яадыгэ щы1эныгъэ к1оц1, язэхэхьак1, язэхэтык1, адыгэ хабзэм къыубытрэр ары.(17) Ащ есэжьыгъэхэу, къы1орэмк1э быслъымэн диныр къебэк1эу псэущтыгъэхэти, идэгъуи, идэйи къэш1эгъоягъ.(18) Ари, нэмык1 1офыгъохэри къыбгуры1оным пае Гощэунае фэдэу укъызхэк1ыгъэ лъэпкъым упэчыжьа1оу, уак1эхъопсмэ зэхапш1эу, узхэхьагъэми уащымыщ фэдэу, уамыштэ-уашташъоу, загъори укъызхэк1ыгъэри зыдыуагъэш1эжьэу, укъырамыдзэ-укъырадзашъоу упсэун фэягъэ. (19) Джаущтэу мы илъэс заулэм Гощэунае мэпсэу. (20) К1ымэфэ чъы1эм къыхэпсэгъэ тыгъэ фабэм гу чъэк1ыгъэр егъэжъужьы. (21) Урамымэ арэк1о, хьаблэмэ адэплъэ, Шъхьэгощэ нэпкъ техьэ, псырык1 мэзым хэплъэ. (22) Гощэунае ыгу т1эк1у къэучъы1ыгъ, ет1анэ щынагъо горэ къышъхьащыхьагъ. (23) Тыгъосэрэ тыгъэпс мэфэ ш1агъом къэбарэу къыхьыгъэм Гощэунае ыгъэчъыягъэп. (24) Гум ек1урэ 1офш1эн ыгъотрэп. (25) Тыгъосэрэ мафэр ежьырк1э нахь хьылъагъ. (26) Хъыенк1э щынэу Гощэунае изэкъуабзэу гъогум тетыгъ. (27) Ащ рихьыжьэгъэ 1офымк1э зэк1ак1о и1агъэп. (28) Гъэмэфэ пчъэ1упэм Гощэунае 1уигъэуцогъэ самоварыр къызэк1энагъ. (29) Ежьми хэмылъыгъэ к1уач1э горэ къыхэтэджык1эу къыщэхъу. (30)Гощэунае ц1ыфыш1у, зыхахьэрэм хэзагъэ. (31) Ным ы1уагъэхэри щыгъупшэхэрэп, ятэ игущы1эхэри шъхьэм ик1хэрэп. (32) Ными, тыми ягущы1эхэр анахь ч1ып1э къин ифагъэми Гощэунае щыгъупшэрэп. (33) Щэджэгъо уж нэмаз ш1ыгъо къызэрэсыгъэр къэозгъэш1эрэ одыджын макъэр къалэм дэт чылысищмэ къащытеуагъ, хьак1эщэу урамым тетым пэмычыжьэу азэнэ джэмакъи къэ1угъ, къэлэ бэдзэрым ыпшъа1ок1э пщынэ макъэм къыхедзэ. (34)Бзылъфыгъэм игъын къызэрэригъэжьагъэм фэдэу щигъэтыжьыгъ. (35) Гощэунае зефэпэфэ зымафэ къыфыкъок1ыгъэ хьаджрэтит1ур ынэгу къык1эуцожьыгъ. (36) Къэбар пэпчъ пц1ырэ шъыпкъэрэ къыздырехьак1ы. (37) Ежь-ежьырэу къэбарым лъакъо къык1ак1эрэп, ц1ыфмэ къырахьыжьэ, щагъа1э. (38) Хэти ежь къызэрэш1ош1эу хегъахъо, хегъэк1ы. (39) Ау сыд хэбгъэхъуагъэми, зэтеплъхьэу зэтепхыжьыми, пц1ыр пц1эу, шъыпкъэр шъыпкъэу къэнэ. (40) Ау сыд а1уагъэми, ш1ук1и, ек1и Гощэунае къызхигъэщыгъэп.
(Мэщбэш1э Исхьакъ. Гощэунай.)
	2



Сыд фэдэ гущы1эухыгъэр ара упч1эу «Сыд фэдэ зэхъок1ыныгъэха дунаим щыхъухэрэр?» зыфи1орэм иджэуапыр, ащ иномер къэтх.
1. Дунаир чъы1э нахь мыш1эми, урамым утырищэ ш1оигъоу тыгъэпсы.
2. Чъыгмэ пк1эшъэ гъожьыр зыпагъэтэкъужьыгъэу бэш1агъэ к1ымафэу къихьагъэм иос зежэхэрэр.
3. Шъхьагуащэ иадрабгъук1э чыжьэк1э къэлъэгъорэ къушъхьэмэ ателъ осмэ мафэ къэс къызэрахахъорэр олъэгъу.
4. Тыгъуасэ къушъхьэтх ш1уц1э пц1энагъэхэр непэ пцэжъыяшъоу тыгъэм пэш1этых.

Я (2) гущы1эухыгъэм гущы1эу мэкъэзэращэу хэтхэр мэкъэ чан зак1эк1э 
къэ1уагъэр къэтх.

Я (4,5,6,) гущы1эухыгъэхэм ащыщэу зэгъэпшэн оборот зыхэт гущы1эухыгъэр къэгъэнаф, ащ иномер къэтх.

Я (3) гущы1эухыгъэм къыхэфэгъэ пкъыгъуац1эу лъэпсит1у зи1эр къэгъэнаф, 
къыхэтхык1.

Я (11) гущы1эухыгъэм къыхэфэгъэ гущы1эу лъэпсахэк1э (суффикск1э)
гъэпсыгъэр къэгъэнаф, къыхэтхык1.

Я (18) гущы1эухыгъэм хэт гущы1эу «упсэун» зыфи1орэм синоним къыфэгъот, къэтх.

Я (4, 5, 6) гущы1эухыгъэхэм лъы1эсрэ глаголхэр къыхэтхык1.

Я (28) гущы1эухыгъэм причастиер къыхэгъэщ, къыхэтхык1.

Я (7) гущы1эухыгъэм къыхэфэгъэ гущы1э лъык1ор къыхэтхык1.

Я (21) гущы1эухыгъэм хэт гущы1эзэгъусэу «мэзым хэплъэ» зыфи1орэм хэт гущы1эхэм зэпхык1эу я1эр зыфэдэр къэтх.

Я (32) гущы1эухыгъэм играмматикэ лъапсэ къыхэтхык1.

Я (19, 20, 21) гущы1эухыгъэхэм ащыщэу сказуемэ зэлъэпкъэгъухэр зыхэт
гущы1эухыгъэм иномер къэтх.

Я(15, 16, 17) гущы1эухыгъэхэм ащыщэу мыухыгъэ конструкцие зыхэт
гущы1эухыгъэм иномер къэтх.

Я (36, 37,38) гущы1эухыгъэхэм ащыщэу гущы1эухыгъэ зэхэлъыр къэгъэнаф, 
Ащ иномер къэтх.

Я (33) гущы1эухыгъэм грамматикэ лъэпсэ пчъагъэу хэтыр къэтх.

Тэрэзэу къытхыгъэ джэуап пэпчъ ят1онэрэ гъэцэк1энымк1э к1элэеджак1ом зы балл къехьы. Мытэрэзэу къытхыгъэмэ е къымытхыгъэмэ зи къыхьырэп (0).

Джэуапхэр:
  2  - 4
  3  -гъожьы
  4  -  5
  5  -Шъхьэгуащэ
  6  -  хьак1эщ
  7  -  щы1эн
  8  - екъудыих, зэредзэх
  9    - 1уигъэуцогъэ
10  - нэс
11   -   гъэ1орыш1эн
 12  - Гощэунаещыгъупшэрэп
 13 -   21
 14 -  17
 15 -  3
16  - 3

